
Yfirlýsing 

Svohljóðandi yfirlýsing skal undirrituð af nemanda: 

Hér með lýsi ég því yfir að ritgerð þessi er byggð á mínum eigin athugunum, er 

samin af mér og að hún hefur hvorki að hluta né í heild verið lögð fram áður til 

hærri prófgráðu. 

                                                 ........................................................................................... 

                                                    Rannveig Heiðrún Guðbrandsdóttir 

ÁGRIP 

Í Lokaverkefni þessu til B.S prófs frá umhverfisskipulagsbraut við Landbúnaðarháskóla 

Íslands ætla ég að fara í gegnum þann feril sem fylgir því að hanna útivistarsvæði á 

afmörkuðum reit inni í borgarumhverfi. Svæðið sem um ræðir er tiltekinn deiliskipulagsreitur 

er kallast Ármannsreitur og er staðsettur í Túnunum í austurbæ Reykjavíkur. Markmið 

verkefnisins felst í því að hanna borgargarð á Ármannsreit og tengja stígakerfi umhverfisins 

inn í  garðinn til þess að auka útivistarmöguleika íbúa í nærumhverfi sínu og styrkja tengsl 

hverfisins innbyrðis. Í hönnunarverkefni sem þessu eru greiningar ávallt einn viðamesti hluti 

verkefnisins enda undirstaða þess að hægt sé að skila góðri hönnun sem byggist á  réttum 

forsendum. Í upphafi þarf því að skoða hvaða greiningar koma til með að nýtast í verkefninu 

og varð niðurstaðan sú að vinna veðurfar,  skuggavarp, sögu, stöðu svæðisins, áætlaða notkun, 

rýmismyndun og SWOT eða Strengths, Weaknesses, Opportunities and Threats (styrkleiki, 

veikleiki, tækifæri og ógnir). Greiningarnar eru einna helst unnar á kortum, ljósmyndum og 

teikningum en einnig með vettvangsferðum um svæðið, samtölum og allri almennri 

upplýsingaöflun.  

Niðurstaða verkefnisins er sú að hanna almenningsgarð sem byggist á fengnum 

hönnunarforsendum og hugmyndafræði.  Með því að styrkja megin tengsl við aðliggjandi 

svæði og með auknu aðgengi fyrir íbúa, verður svæðið eftirsóknarvert fyrir alla til útivistar. 

 

 

Lykilorð: Ármannsreitur, útivistarsvæði, hönnun, almenningsgarður, borgarumhverfi, 

nærumhverfi, veðurfarsgreining, skuggavarp, sögugreining, staða svæðis, áætluð notkun, 

rýmisgreining, SWOT. 

I am at two with nature. 

                 Woody Allen. 

 

INNGANGUR 

 

Á seinni tímum hefur orðið töluverð vakning á sviðum arkitektúrs, hönnunar og 

borgarskipulags hvað varðar lýðheilsu og útivist í borgarumhverfi. Vitað er að græn svæði 

hafa jákvæð áhrif á líðan fólks og þar með umhverfið almennt. Með þéttari byggð og aukinni 

bílaumferð hefur þrengt að þeim grænu svæðum sem fyrir voru og fyrir vikið hefur þörfin 

fyrir græn útivistarsvæði í nærumhverfi mannsins aukist. 

 

Garðurinn og almenningsrýmið. 

Allt frá upphafi siðmenningar á tímum Adams og Evu sem bjuggu í aldingarðinum Eden 

hefur maðurinn haft afnot af görðum og notið þeirra, hvort sem það var til nauðsynja eður ei. Í 

Egyptalandi fundust veggmyndir í gröfum sem eiga sögu að rekja allt aftur til 1500 f.kr. sem 

sýna ræktaða garða gjarnan með tjörn þakinni vatnaliljum og beinum brautum af akasíutrjám  

og pálmatrjám (Silvester, 2009).  Í Persíu var einnig rík hefð fyrir görðum en Hengigarðarnir í 

Babýlon eru í dag taldir eitt af sjö undrum veraldar og í Íran má enn sjá móta fyrir útlínum 

paradísargarðs sem á sögu að rekja til ársins 500 f.kr. (Reach Information, 2008). Við upphaf 

evrópskrar sögu, á austurströnd Miðjarðarhafsins, voru afmörkuð landsvæði sem ekki voru 

notuð undir landbúnað heldur garða. Í Egyptalandi var komin rík hefð fyrir bæði einkagörðum 

og hofgörðum og Assyríumenn höfðu einnig víðáttumikla veiðigarða. Grikkir þróuðu torg og 

almenningsgarða (Gothein, 1913) á opnum svæðum þar sem fólk mættist og átti samskipti 

innan borgarmúranna. Rómverjar þróuðu þá hefð áfram og bættu síðar við hallargörðum en 

hallargarðarnir eins og sá sem gerður var fyrir Hadrían keisara í Róm á annarri öld, 

sameinuðu ýmis sögufræg einkenni í garðagerð s.s. styttur, tjarnir ofl. (Turner, 2008). 

Garðarnir voru fyrir heimilismenn, til gleði og þæginda, til hreyfingar og útivistar, til að 

veiða, fyrir listir og til að hylla keisarann (Turner, 2008).  Sem slíkir urðu þeir fyrirmynd að 

Endurreisnarsetrunum á Ítalíu og víðar í Evrópu á 15.öld og 16.öld. Um miðja 17.öld fór að 

bera á mýkri görðum, þetta voru ensku landslagsgarðarnir sem höfðu skírskotun í frelsi og 

rómantík. Þessir garðar þróuðust síðar í villta og fjölæra garða og fóru að taka á sig þá mynd 

sem er okkur heldur kunnuglegri í dag en þó má í flestum görðum nútímans finna brot af 

hinum og þessum einkennum úr garðsögunni . 

Með því að stikla á stóru yfir sögu garðsins, er auðséð að maðurinn hefur alltaf haft þörf fyrir  

að umgangast hver annan og náttúruna og hefur með markvissum hætti í gegnum tíðina komið 

sér upp grænum svæðum til gleði og yndisauka. Framanaf þróuðust gjarnan torg eftir 

umferðarmótum en hestar og vagnar voru aðal ferðamáti fólks og göturnar voru þröngar og 

iðuðu af mannlífi. Eftir iðnvæðingu, með tilkomu bílsins og stöðugri þenslu byggðar verður 

mikil breyting á og í dag eru græn svæði innan borgarmarka á undanhaldi. 

 

Val á verkefni 

Hugmyndin að þessu verkefni kviknaði eftir að ég flutti með fjölskyldu mína í Túnin í 

Reykjavík. Fljótlega gerði ég mér grein fyrir því að þrátt fyrir litlu sætu garðana og nálægðina 

við Laugardalinn, Miklatúnið og strandlengjuna þá væri í raun ekkert grænt almenningssvæði 

í boði innan hverfissins. Þar sem ég hef lengi haft áhuga á skipulagsmálum, uppbyggingu og 

nýtingu borgarrýmis, sérstaklega í Reykjavík hefur verið fróðlegt að fylgjast með þeirri þróun 

og  uppbyggingu sem átt hefur sér stað á undanförnum árum innan Reykjavíkur og víðar. 

Mjög misjafnar skoðanir eru um hvernig til hefur tekist og efnahagshrunið árið 2008 hefur 

haft þau áhrif að dregið hefur mjög úr þenslu og eftir sitja hálfkláraðar byggingar og óbyggðir 

byggingareitir. Einn af þessum reitum er viðfangsefni þessa verkefnis. Vegna staðsetningar 

hans á milli ólíkra hverfa og vöntun á grænum svæðum fyrir íbúa þótti mér reiturinn tilvalinn 

undir almenningsgarð en hann stendur eins og vin í eyðimörk innan um þétta byggð á 

mörkum hins gamla og þess nýja.  

 

Markmið verkefnisins. 

Eftir miklar vangaveltur og töluverðar umræður við vini, vandamenn og leiðbeinendur varð 

það úr að lagt var út frá eftirfarandi markmiðum. 

• Hanna og skipuleggja borgargarð á Ármannsreit í Reykjavík. 

• Hanna garðinn sem hverfisgarð svo hann nýtist og þjóni hverfinu. 

• Tengja stígakerfi garðsins við umhverfi svæðisins.  

 

Í þessu verkefni mun ég leitast við að uppfylla þessi markmið. Ég mun skoða stöðu svæðisins 

með því að vinna greiningar á svæðinu og að lokum koma með tillögu að hönnun.  

Fyrri skrif og sambærileg verkefni 

Töluvert mikið er til af gögnum og greinum á sviðum landslagshönnunar, garðhönnunar og 

umhverfishönnunar almennt. Staða hönnunar í heiminum hefur rutt sér mikið til rúms 

undanfarin ár, ekki síst á sviði umhverfishönnunar en fagið er nokkuð nýtt af nálinni. Hér á 

landi hefur verið töluverð hefði fyrir skrúðgarðyrkjugerð og flestir hafa aðgang að einkagarði 

hvort sem er hjá sér sjálfum eða skyldmennum. Ekki hefur þó skapast jafn rík hefð fyrir 

hönnuðum almenningsgörðum og torgum á Íslandi eins og verið hefur víða erlendis en engu 

að síður er vert að nefna Alþingisgarðinn, Austurvöll, Hljómskálagarðinn og Miklatún sem 

verðuga fulltrúa almenningsgarða á Íslandi. Í þessu verkefni er að mestu leyti stuðst við 

erlendar fræðibækur s.s. Life Between Buildings eftir Jan Gehl, People Places ritstýrt af Clare 

Cooper og Carolyn Francis, The Image of the City eftir Kevin Lynch, Metoder til 

Landskapsanalyse eftir Per Stahlschmidt og Planter i miljöet eftir IB Asger Olsen. Ekki er um 

jafn auðugan garð að gresja er varðar íslenskar fræðibækur en töluvert er stuðst við 

kennsluefni úr umhverfisskipulagsfræði við Umhverfisskipulagsdeild LBHÍ. 

Það hafa ekki mörg hliðstæð B.S. verkefni verið unnin hér á landi en helst ber að nefna 

verkefni Guðrúnar  Lilju Jónsdóttur - Útivistarsvæði í hjarta miðborgar - 

Hljómskálagarðurinn og friðlandið í Vatnsmýrinni (2009) og verkefni Ragnheiðar Svölu 

Káradóttur - Vetrarnotkun á almenningsgörðum (2008).  

GÖGN OG AÐFERÐIR 

 

Vinnuferill 

Í upphafi verkefnisins var viss vinnuferill ákveðinn en hann er eftirfarandi: 

2. Úrvinnsla gagna             
3. Greiningar-

vinna             
4. Hugmynda-

vinna            
5. Hönnun           
6. Frágangur og 

skil             
 

 

Gögn 

Þau gögn sem stuðst er við í gegnum verkefnið eru ýmsar heimildir um svæðið sem unnið er 

með s.s. saga, veður og skipulag.  

Til að mynda: 

 Sögulegar heimildir á bóka og skjalasöfnum, um sögu Reykjavíkur, garða og skipulag.  

 Upplýsingar frá stofnunum eins og Hagstofunni, Veðurstofunni og Reykjavíkurborg.  

 Ýmsar netheimildir. 

 Greinar og tímarit. 

 Ýmsir uppdrættir af skipulagi s.s. Aðalskipulagsuppdráttur Reykjavíkur 2001-2024 og 

deiliskipulög af svæðinu og svæðunum í kring.  

 Tölvutæk gögn s.s. kortagrunnur og gamlar og nýjar loft- og ljósmyndir.  

 

Tölvuforrit sem notuð voru til vinnslu á kortum,  myndum og texta eru: MicroStation V8 XM, 

Adobe Photoshop CS4,  Adobe Indesign CS4, Google SketchUp 7, Google Earth, Microsoft 

Power Point, Microsoft Word og Microsoft Excel.  

Aðferðir 

Greiningar eru einn stærsti hluti verkefnisins og undirstaða þess að hægt sé að skila góðri 

hönnun sem byggð er  á réttum forsendum. Í upphafi var ákveðið hvaða greiningar skyldi 

vinna en þær eru  veðurfar,  skuggavarp, saga, staða svæðisins í dag, áætluð notkun svæðisins, 

rýmisgreining og SWOT eða Strengths, Weaknesses, Opportunities and Threats (styrkleiki, 

veikleiki, tækifæri og ógnir). 

Veðurfarsgreining er unnin þannig að skoðuð eru hin ýmsu gögn sem finnast um veðurfar á 

svæðinu s.s vindrósir, hitamælingar, úrkomumælingar o.fl. og niðurstaða dregin af fengnum 

upplýsingum. Skuggavarp er hægt að skoða á nokkra vegu en í þessu verkefni kaus ég að 

notast við Google SketchUp 7, þar sem forritið býður upp á þess háttar athugun á nokkuð 

auðveldan hátt. Því næst er gerð sögugreining. Hún byggir nær eingöngu á heimildum úr 

bókum og af veraldarvefnum. Það reyndist einnig mjög aðgengilegt að nota Borgarvefsjá en 

það er kortagrunnur fyrir Reykjavíkurborg á veraldarvefnum. Í kjölfarið er gerð athugun á 

stöðu svæðisins í dag. Þá er rýnt í skipulög svæðisins, ljósmyndir úr könnunarleiðöngrum 

athugaðar og nánasta umhverfi reitsins skoðað. Greining á áætlaðri notkun svæðisins er 

tvíþætt og gerð með því að skoða umhverfi svæðisins í samhengi við svæðið s.s. hverjir eru 

líklegir notendur, hvernig umferð liggur að og um svæðið o.s.frv. Önnur greiningin sem notuð  

er til að átta sig á staðháttum er rýmisgreining Kevin Lynch en hún getur verið mjög gagnleg 

aðferð til að átta sig á legu landsins s.s. kennileitum, mörkum/brúnum, slóðum/línum, 

svæðum og mótum eins og t.d. þar sem fólk hittist og vegir mætast. Að fengnum niðurstöðum 

fyrrgreindra greininga er gerð svo kölluð SWOT greining en sú greining felst í að skoða 

styrkleika, veikleika, tækifæri og ógnir svæðisins og byggir hún á fyrri greiningum. Hluti af 

greiningarvinnunni felst í  að fara í könnunarferð  um svæðið til að fá tilfinningu fyrir 

svæðinu og var það gert í þó nokkrum tilvikum. Að greiningum loknum eru unnar 

hönnunarforsendur en þær byggjast að hluta til á greiningunum, að hluta til á aðferðafræði (sjá 

kaflann HÖNNUNARFORSENDUR) og að hluta til á upplifun úr vettvangsferðum og 

hugarflugi hönnuðar. 

Að lokum er sett fram hönnunartillaga sem byggð er á hönnunarforsendum og markmiðum. 

Tillagan er sett fram í formi teikninga.   

HÖNNUNARSVÆÐIÐ 

 

Staðsetning svæðisins 

 

 

 

 

 

 

 

 

 Mynd 1(RHG). 

Hönnunarsvæðið sem um ræðir er 3,9 ha. skipulagsreitur í Reykjavík. Nánar tiltekið í 

Túnahverfinu á svæði 105 í austurbæ. Reiturinn gengur undir nafninu Ármannsreitur. Nafnið 

er tilkomið vegna þess að Glímufélagið Ármann hafði aðsetur á reitnum lungann af 20. 

öldinni en þeir hafa nú flutt starfsemi sína annað.  

 

Afmörkun svæðisins 

 

 

 

 

 

 

 

 

 

 

 
                   Mynd 2 (RHG). 

 

Reiturinn afmarkast af Sóltúni í norð-vestur, Hátúni í suð-austur, Miðtúni í suð-vestur og 

Nóatúni í norð-vestur (sjá mynd 2).  

   Mynd 3 (RHG).    

Á reitnum eru þrennar byggingar. (Sjá mynd 3) Þær eru hjúkrunarheimilið Sóltún til vesturs 

og tvenn fjölbýlishús til austurs. Hönnunin tekur því til alls svæðisins að undanskildum 

áðurnefndum reitum. 

 

 

 

 

 

 

 

 

 

 

 
 Mynd 4 (RHG). 

 

Í greiningum og umfjöllun um svæðið er iðulega vísað í aðliggjandi skipulagsreiti. Mynd 4 

sýnir skilgreiningar aðliggjandi reita eins og þeim er skipt niður í þeim deiliskipulögum sem 

skilgreind eru af Reykjavíkurborg. 

GREININGAR 

 

Eins og áður sagði þá eru greiningar einn stærsti hluti verkefnisins og undirstaða þess að hægt sé 

að skila góðri hönnun sem byggð er  á réttum forsendum. Hér á eftir koma greiningar í eftirfarandi 

röð; veðurfar,  skuggavarp, saga, núverandi staða svæðisins, áætluð nýting, rýmisgreining og 

„SWOT“. Fjallað verður um efni hverrar greiningar fyrir sig og samantekt svo dregin saman í 

lokin. 

 

Veðurfar 

Þegar greina þarf veðurfarsskilyrði verður að líta á náttúruöflin í samhengi s.s. vind, hita, 

skýjahulu og úrkomu. Á Íslandi er vindur án efa sá umhverfisþáttur sem hefur hvað mest áhrif 

á gróður, fólk og útiveru. Vindurinn er bæði hvimleiður í sjálfu sér og svo magnar hann upp 

áhrif af kulda og úrkomu. 

Veðurfar á svæðinu markast af legu þess á flötu landi, nálægð þess við sjóinn og byggðinni í 

kring en svæðið liggur á milli afar ólíkra veðrasvæða. Gamla hverfið í Túnunum hefur lengi 

vel þótt afar skjólsælt og er mikið um gamlan og hávaxinn gróður því til vitnis. Hverfið liggur 

eilítið eins og í laut og þegar horft er suður upp Rauðarárholtið, í áttina að 

Stýrimannaskólanum, sér maður iðulega blakta í fánum, sérstaklega í austanátt, þó nánast logn 

sé á í Túnunum. Austanáttin er almennt algengasta vindáttin í Reykjavík. Borgartúnið aftur á 

móti er afar vindasamt og þar gætir oft strekkings af sjónum sem magnast þegar hann þrýstir 

sér inn á milli hárra kassalagaðra bygginganna.  Á sumrin vill þar verða allmikil dægursveifla 

vegna hafgolu. Vindar af vestri, norð-vestri og norðri eru þá algengari á daginn en þegar litið 

er á árið í heild eru vindar af norð-vestri fremur sjaldgæfir. Hafgolan vill þó vera nokkuð 

flókin ekki síst vegna þess að hennar gætir helst á sólríkum dögum í norðanátt. Þótt vindur sé 

sjaldan úr vestri þá eru stormar tíðastir úr þeirri átt (Trausti Jónsson 1986).  Hitafar í 

Reykjavík ræðst í stórum dráttum af nálægð hafsins og eru mun minni hitasveiflur við 

ströndina en innar í landinu. Eðlilegt er að hitinn sé í kringum frostmark yfir vetrarmánuði en 

um og yfir 10°C frá júní til águstloka. Það er ekki óalgengt að hitinn fari allt upp í og jafnvel 

yfir 20°C á góðviðrisdögum á sumrin þegar sól skín og vindur er vær.  Á veturna getur hitinn 

þó farið töluvert niður fyrir frostmark og eru um 123 dagar á ári undir frostmarki (Trausti 

Jónsson 1986). Úrkomumælingar sýna að meðal mánaðarúrkoma í Reykjavík er töluvert 

misjöfn eftir mánuðum en almennt gildir að þurrast er í maí og júní en mest úrkoma er í 

október. Meðal úrkoma á ári er 799mm og talsvert meiri um haust og vetur en vor og sumar. 

Úrkoma er tíðust í áttum milli austurs og suðurs en sjaldgæfust í norðlægum áttum. Úrkomu 

fylgir oft vindur (Trausti Jónsson 1986). Sólskinsstundir í Reykjavík eru a.m.t. 1289 á ári, 

flestar í maí eða 191 og fæstar í desember eða 4 (Trausti Jónsson 1986). 

A.m.t. eru 14 dagar á ári léttskýjaðir, með minni skýjahulu en 20% og 187 dagar alskýjaðir 

eða með meiri skýjahulu en 80%. Þoka er a.m.t. 11 daga á ári og vart verður við þrumur og 

eldingar a.m.t. 4 sinnum á ári (Trausti Jónsson 1986). 

 

Samantekt; 

 

 

 

 

 

 

 

 

 

 

 

 

 
 Mynd 5 (RHG)). 

Ármannsreitur er nokkuð skjólsæll. Byggðin í kring veitir auk þess skjól og ekki er nauðsyn 

að byrgja eina átt frekar en aðra. Helst er þó að leggja áherslu á að draga úr hafgolunni. 

Skuggavarp 

Mikilvægt er að gera sér grein fyrir stöðu reitsins gagnvart sólu. Ísland hefur gjarnan verið 

nefnt land hinna löngu skugga og því varhugavert að ætla að skipuleggja svæði til útiveru sem 

síðan er kannski nánast alltaf í skugga. Eftirtaldar myndir sýna skuggavarp á reitnum eins og 

það lítur út þrjá daga á ári. Þar sem skammdegi ríkir hjá okkur á Íslandi yfir vetrartímann 

valdi ég  mars og september til viðmiðunar við sumarsólstöður í júní en þá er sól hæðst á lofti. 

Hafa ber í huga að vörpunin gerir ekki ráð fyrir skýjahulu og því má áætla að 

skuggamyndunin verði ekki alveg jafn skörp og myndirnar gefa tilefni til. 

 

 

 

 

 

 

 

 

 

 

 

 

 

 

 

Mynd 6 (RHG).   

Mynd 7 (RHG). 

 

 

 

Samantekt: 

Reiturinn snýr vel gagnvart sólu. Þrátt fyrir mjög há hús umhverfis reitinn þá liggja þau 

norðan- og austanmegin við svæðið þannig að skuggar varpast ekki nema að takmörkuðu leiti 

á flötinn. Lágreistari  byggðin snýr í suð-vestur og vegna þess hversu lágreist þau eru valda 

þau nær engri skuggavörpun. Svæðið nýtur því sólar lungann úr deginum þegar sól er á lofti. 

Sagan 

Ármannsreiturinn stendur á mótum gömlu lögbýlanna Rauðarár og Laugarness (sjá mynd 8) 

en á árunum 1378-1395 komst landið í eign Viðeyjarklausturs en um siðaskipti á miðri 16. öld 

er jörðin komin í konungseign (Páll Líndal, 1991).  

 
                                                            

 

 

 

 

 
                  Mynd 8 (RHG).  

                                         Kort af Borgarvefsjá sem sýnir gömlu lögbýlin í Reykjavík. 

Árið 1835 var jörðin lögð undir Reykjavíkurkaupstað en seld bæjarstjórn Reykjavíkur um 

1885 (Páll Líndal, 1991).  Lengi vel var búrekstur á jörðinni en með tímanum byggist upp 

iðnaður meðfram Borgartúni vegna nálægðar við höfnina. 

 
               
 
 
 
 
 
 
 
 
 
 
 
 
 
 

                                    Mynd  9 
 

Svæðið á korti frá 1910 og er þá allt óbyggt. Efst vinstra megin má sjá Höfða. 
 

Franskir sjómenn voru tíðir gesti við Íslandsstrendur og franskir embættismenn vildu láta hlúa 

að þessum gestum okkar betur en gert var. Nokkru eftir aldamótin síðustu var því sendur 

hingað til lands sérstakur konsúll og jafnframt var ráðist í byggingu sérstaks konsúlshúss á 

svokölluðu Félagstúni í landi Rauðarár. Húsið hlaut nafnið Höfði og var reist 1909 (Páll 

Líndal, 1987). Þetta var fyrsti vísir að byggð á svæðinu en í þeim gífurlegu 

húsnæðisvandræðum sem urðu í Reykjavík strax eftir hernám landsins 1940 og ári seinna var 

gripið til þess ráðs að reisa 16 einnar hæðar timbur raðhús. Húsin sem nefnd voru Höfðaborg 

voru staðsett  þar sem í dag liggur Borgartún og lágu að Ármannsreitnum. Íbúðirnar voru 

ætlaðar til bráðabirgðar en það var ekki fyrir en eftir 1970 sem saga þeirra var öll. Þegar flest 

var bjuggu um 550 manns í Höfðaborg (Páll Líndal, 1987). 

 
       
 
 
 
 
 
 
 
 
 
 
 
 
 

                                   Mynd 10 
 

                  Túnin 1946 Ármannsreitur er fyrir miðri mynd og Höfði  
                                                      og  Höfðaborg eru neðarlega til vinstri. 

Glímufélagið Ármann var stofnað árið 1888 af ungum áhugamönnum um glímu á 

svokölluðum Skelli sem var tún við bæinn Rauðará, staðsett nokkurn veginn þar sem 

Frímúrarareglan er til húsa í dag við Skúlagötu rétt norðan við Hlemm. Glímufélagið flutti sig 

stuttu síðar um set að Rauðarármýri en hún er talin hafa legið nokkurn veginn þar sem 

Túnahverfið gamla liggur í dag (Glímufélagið Ármann 2010).  

Uppúr 1945 eignast Eimskipafélag Íslands lóðina en þá er þetta svæði nær eingöngu nýtt til 

iðnaðar og í kjölfarið setjast fleiri fyrirtæki að í Borgartúninu. Á teiknuðu korti frá árinu 1947 

(sjá mynd 11) er sérbýlishúsahverfið teiknað inná en engin byggð er komin norðan Miðtúns 

þar sem Ármannsreiturinn er en eins og sjá má af kortinu er hluti af reitnum afmarkaður með 

dökk grænu fyrir grænt svæði sem í þessu tilviki er  hugsanlega íþróttasvæði.  

 

   Mynd 11                 Uppdráttur af Reykjavík 1947 eftir Ágúst Böðvarsson Landmælingamann. 

 Mynd 12                                  Yfirlitsmynd af Túnahverfinu árið 1960. Horft niður Nóatún.  

                   Fyrir miðri mynd má sjá steinsteypt strætóskýli. Þar fyrir aftan er Ármannsvöllur. 
 

 
                                                                                                                  Yfirlitsmyndir af svæðinu 1965 og 1990. 

 

 

 

 

 

 

  Mynd 13 

 

Á loftmynd frá árinu 1965 sést að á svæðinu í kring hafa risið skemmur, geymslur og fleiri  

byggingar. Íþróttasvæði Ármanns er auðgreinanlegt. Svæðið helst tiltölulega óbreytt frá árinu 

1965 til ársins 1990 þrátt fyrir mikinn bruna á Borgarskála Eimskipafélagsins 1967 

(Landsbókasafn Íslands-Háskólasafn 2000-08) og mikla uppbyggingu í Borgartúninu. Árið 

1993 leggur arkitektinn Ingimundur Sveinsson inn tillögu til borgarinnar að deiliskipulagi 

fyrir Kirkjutúnsreit. Eimskipafélagið er á leið í burtu ,dagar iðnaðarins liðnir og í staðin 

komin tillaga að blómlegri íbúðabyggð. Í kjölfarið rís Kirkjutúnshverfið norðan megin við 

svæðið . Á loftmynd frá árinu 2000 má sjá Ármannsreitinn þar sem búið er að grafa fyrir 

grunninum að Sóltúni og framkvæmdir við Kirkjutúnið eru komnar á  fullt skrið.  

                              Mynd 14 
          Yfirlitsmynd árið 2000. Á svæðinu sést hvar búið er að grafa fyrir grunni 

                                                                                               hjúkrunarheimilisins. 

 
 

 

 

 

 

 

 

                         

                          Mynd 15 

                                                                   Árið 2002. Hjúkrunarheimilið er risið.  
                                                             Ármannsvöllur og íþróttahús standa enn. 

Tveimur árum síðar er frágangi við hjúkrunarheimilið að ljúka. Kirkjutúnsreitur er að verða 

fullbyggður og hverfið farið að taka á sig mynd íbúðasvæðis frekar en iðnaðarsvæðis.   

Ekki er alveg á hreinu hvenær sú ákvörðun er tekinn að Glímufélagið Ármann skuli víkja af 

svæðinu en þegar hér er komið er heldur farið að þrengja að þeim. Eins og sést á myndum þá 

liggur Kirkjutúnsreiturinn inn á Ármannsreitinn en áhugavert er að lesa ummæli sem eru látin 

fylgja með deiliskipulagi fyrir Kirkjutún frá 1993 en þar segir G.J.: „ Ég tek fram að mín 

bókun byggist á því að verið sé að fjalla um Eimskipafélagslóðina og Ármannssvæðið sem 

eina heild enda fer skipulag Eimskipafélagsreits út fyrir þá lóð og inn á Ármannssvæðið.“ 

(Reykjavíkurborg, 1993).  

Upphaflegt samþykkt deiliskipulag fyrir Ármannsreitinn er síðan fyrir 1994 en í því 

deiliskipulagi er gert ráð fyrir að á svæðinu eigi að vera hjúkrunarheimili, viðbót við 

hjúkrunarheimilið og svo skóli og leikskóli sem verði byggðir við íþróttahús Glímufélagsins.  

Hjúkrunarheimilið er það eina sem var framkvæmt af þessu deiliskipulagi. Árið 1994 eru 

gerðar tillögur að breytingum á deiliskipulaginu. Breytingartillagan gerir ráð fyrir að hús 

Ármanns verði rifið og að á austanverðum reitnum megi reisa tveggja hæða fræðslustofnun og 

tvö fjögurra til sjö hæða fjölbýlishús. Á miðju svæðinu sunnarlega verði almenningssvæði þar 

sem gert verði ráð fyrir boltavöllum og göngustígum. Breytingarnar voru samþykktar en 

eftirfarandi tilkynning var birt inni á heimasíður Glímufélagsins:  

Náðst hefur samkomulag á milli Glímufélagsins Ármanns og borgaryfirvalda um að 

Ármann afhendi íþróttahúsið við Sóltún 12. apríl 2006. Þetta þýðir að starfsemi 

fimleikadeildarinnar verður í Sóltúninu næsta vetur. Samkomulagið felur einnig í sér 

að nýtt Ármannshús með glæsilegri aðstöðu fyrir fimleika verði tilbúin 1. september 

2006. Það var sett sem skilyrði af hálfu Ármanns að boðið yrði uppá ásættanlega 

aðstöðu frá 12. apríl 2006 og þangað til nýja húsið yrði tilbúið. Ekkert hefur verið 

ákveðið í þeim efnum. Einn möguleikinn er að verktakanum sem fær lóðina liggi ekki 

svo á að rífa húsið að fimleikadeildin fái að ljúka tímabilinu til loka maí í Sóltúninu. 

Þá þyrfti bara að útvega aðstöðu fyrir keppnishópana sem æfa yfir sumarið.“ 

(Glímufélagið Ármann, 2005).  

Engum sögum fer um það hvenær nákvæmlega Ármann flutti af svæðinu en nokkuð ljóst er 

að það hefur verið í upphafi árs 2006 því sama ár er fyrsta fjölbýlishúsið risið á reitnum og 

svo annað í ársbyrjun 2007.   

 
Mynd 16                                  Horft yfir svæðið í norður. Ný fjölbýlishús eru risin á reitnum. 

Samantekt: 

 

 

 

 

 

 

 

 

 

 
      Mynd 17 RHG. 

 

Framan af var landið landbúnaðarland og reiturinn staðsettur í mýri.  Í gegnum tíðina hefur þó 

nokkur starfssemi verið umhverfis reitinn og svæðin í kring hafa byggst upp hægt og rólega. 

Helsta einkenni reitsins seinni ár hefur verið aðsetur Glímufélagsins Ármanns á reitnum en 

vegna starfsemi þeirra þá hefur reiturinn fengið að vera nokkuð óáreittur allt fram á 21. 

öldinni. Það er ekki fyrr en í upphafi 21. aldar sem einhverjar framkvæmdir fara af stað á 

svæðinu og Glímufélagið flytur í burt. Þær framkvæmdir eru þó einungis hálfkláraðar í dag en 

svo virðist vera að Íslenskir aðalverktakar fái augastað á reitnum og reitunum í kring en þeir 

hafa verið framkvæmdaraðilar að öllum framkvæmdum á Bílanaustsreit, Kirkjutúnsreit og 

Ármannsreit síðan um aldamótin (Skrifstofur Íslenskra aðalverktaka, 2010).  

Svæðið í dag  

Í Aðalskipulagi Reykjavíkur 2001-2004 er Ármannsreiturinn merktur með fjólubláum lit en 

það er skilgreint sem íbúðasvæði. Í Aðalskipulagi segir jafnframt:  

Á íbúðarsvæðum er gert ráð fyrir íbúðabyggð ásamt tilheyrandi nærþjónustu. 

Nærþjónusta innan íbúðarsvæða, þ.e. verslun, þjónusta, stofnanir (þ.m.t. leik- og 

grunnskólar), leikvellir og opin svæði sem einkum þjóna íbúum viðkomandi hverfis, er 

ekki afmörkuð sérstaklega og því sýnd í sama lit og íbúðarbyggðin. Þetta gildir einnig 

um útivistarsvæði innan hverfa enda þjóni þau fyrst og fremst viðkomandi hverfi. Ekki 

má túlka þessa framsetningu sem svo að gert sé ráð fyrir að byggja megi íbúðir eða 

annað húsnæði á núverandi útivistarsvæðum. (Aðalskipulag Reykjavíkur 2001-2024)  

Jafnframt er rautt tákn á reitnum en það stendur fyrir: „Vinnslusvæði v. jarðhita - Geothermal 

resources. Potential operation.“ (Aðalskipulag Reykjavíkur 2001-2024). Samkvæmt samtali 

við Gunnhildi S. Gunnarsdóttur, arkitekt og verkefnisstjóra hjá Reykjavíkurborg er enginn 

vinnsla á svæðinu og engin vinnsla áætluð á þessu skipulagstímabili (Gunnhildur S. 

Gunnarsdóttir, verkefnastjóri, Laugardalur og Úlfarsársdalur, símtal, 23. janúar 2010).  

Í eldri Aðalskipulagsuppdráttum er svæðið 

skilgreint sem opið svæði til sérstakra nota 

en samkvæmt núverandi Aðalskipulagi er 

skilgreiningin sú að það séu svæði sem: 

„eru með útivistargildi á einn eða annan 

hátt. Þar sem gert er ráð fyrir mannvirkja-

gerð í tengslum við þá starfsemi sem þar er 

stunduð s.s. ... skrúðgarðar, Kirkjugarðar, 

leiksvæði, íþróttasvæði ... Einnig garðlönd 

og trjáræktarsvæði.“ (Aðalskipulag                        

Reykjavíkur 2001-2024). 
  

Mynd 18 

Mynd 19 

Eins og áður sagði þá er Ármannsreitur skilgreindur sem íbúðarsvæði í Aðalskipulaginu og 

fylgir stærri reit sem kallast Tún. Þar er örstuttur kafli um uppbyggingu svæðisins en hverfið 

sem þar er átt við er gamla, gróna hverfið suður af Ármannsreitnum. Húsin eru lágreist 

einbýlishús og standa nokkuð þétt, hvert á sinni lóð í beinum línum. Garðarnir eru vel grónir 

og umferð er í lágmarki. Hverfið er aðlaðandi, jafnvel krúttlegt og hefur yfirbragð úthverfis 

þrátt fyrir nálægðina við miðbæinn.   

 
Mynd 20 

Borgartúnið er aftur á móti skilgreint sem miðsvæði (Aðalskipulag Reykjavíkur 2001-1024) 

en það er verslunar og  þjónustusvæði og hefur þar verið hröð og mikil uppbygging á síðustu 

árum. Götumynd Borgartúnsins er nokkuð gisin og einkennist af fáum en háum húsum 

umluktum viðamiklum bílastæðum. Gatan er fyrst og fremst umferðargata fyrir akandi umferð 

og er ekki mjög aðlaðandi fyrir gangandi eða til útivistar. Upplifunin er sú að gleymst hafi að 

gera ráð fyrir notendum svæðisins þ.e. mannfólkinu en hugsunin í skipulaginu sé fyrst og 

fremst fyrir bíla. 

 

 

 

 
                     Mynd 21 

 

Bílanaustsreiturinn er svæðið sem liggur í norður af reitnum. Árið 2006 hófust framkvæmdir á 

háhýsi sem á að verða allt að 12 hæðir, samtals um 240 íbúðir og eru enn í byggingu. Mikil 

mótmæli hafa verið frá íbúum í kring vegna hæðar húsanna en byggingar á Kirkjutúnsreit sem 

er næsti reitur austan við Bílanaustreitinn eru 6-8 hæðir. Við efnahagshrunið 2008 hægðist 

mjög á framkvæmdum en eitthvað er þó verið að vinna á svæðinu.  

 

 

 

 
                             Mynd 22 

 

Á Kirkjutúnsreit eru 10 fjölbýlishús, 6-8 hæða. Sex af þeim mynda það sem kalla má 

þungamiðju reitsins og það eru þau sem koma eilítið inn á Ármannsreitinn. Þau eru öll eins, 

snúa eins og hafa sömu klæðningu og sama heildaryfirbragð fyrir utan sitt hvorn litinn. Önnur 

hús á reitnum hafa svipað yfirbragð. Nokkuð er um gróður og vel hefur verið gengið frá 

svæðinu. Svæðið er því nokkuð aðlaðandi, vel skipulagt og mjög snyrtilegt. Öll húsin á 

Kirkjutúnsreitnum eru hönnuð af arkitektinum Ingimundi Sveinssyni. 

 

 

 

 

                            Mynd 23 

Á Ármannsreitnum eru eins og áður sagði Hjúkrunarheimili og tvenn fjölbýlishús. 

Hjúkrunarheimilið er prýðilegt á margan hátt og lóðin vel frá gengin.  Stígar sem liggja um 

lóðina eru ýmist hellulagðir eða malbikaðir.  

 

 

 

                          Mynd 24 

 

Leikvöllur er á svæðinu. Þar eru fjórar rólur og kastali með rennibraut. Undirlagið er möl. 

Völlurinn er hvorki aðlaðandi né barnvænn. 

 

 

 

                           Mynd 25 



21 
 

                  

Grasflötin er einstaklega gisin og sendin og virðist helst nýtast sem geymsla undir hjólhýsi og 

tjaldvagna á sumrin. 

 

 

 

 
                             Mynd 26                                   

Á austasta hluta reitsins eru nýleg fjölbýlishús. Þau eru ágæt sem slík og umhverfið er 

snyrtilega frá gengið. 

Mynd 27 (RHG). 

Samantekt: 

 Svæðið er eins og óskrifað blað innan veggja borgarbyggðarinnar. Það er vel afmarkað af 

byggðinni í kring, autt og slétt og býður því upp á óþrjótandi möguleika. Hjúkrunarheimilið 

leggur eilítið línurnar að því sem koma skal en nokkuð vel hefur tekist til við frágang á 

umhverfi þess. 

Áætluð notkun svæðisins 

Greining á áætlaðri notkun svæðisins er gerð með því að skoða umhverfi svæðisins í 

samhengi við svæðið s.s. hverjir eru líklegir notendur, hvernig umferð liggur að og um svæðið 

o.s.frv. Til að gera sér grein fyrir hverjir munu helst koma til með að nota svæðið og til hvers 

þeir munu hugsanlega nýta það þarf að rýna nánar í búsetuumhverfið og íbúa þess.  

 

 

 

 

 

 

 

 

 
                       Mynd 28 (RHG). 

 

Á mynd 28 hefur umhverfinu í kringum reitinn verið skipt niður í þrennt; íbúðasvæði engin 

þjónusta-gulur, íbúðarsvæði með þjónustu-grænn og verslun og þjónustuhúsnæði-blár. 

Grænn; Inni á reitnum er einkarekna hjúkrunarheimilið Sóltún. Þetta er 

þjónustu/sjúkrastofnun fyrir eldra og  veikburða fólk. Í Hátúni sem liggur frá Laugavegi að 

Sóltúni eru þó nokkrar stórar íbúðarblokkir sem eru allar reknar sem þjónustuhúsnæði. Þetta 

er húsnæði á vegum Öryrkjabandalags Íslands og Sjálfsbjargar Landssambands  fatlaðra. Þar 

er einnig rekið íþróttahús og dagdeild.  

Gulur;  Megnið af byggðinni í kring er íbúðarhúsnæði. Inni á reitnum eru tvenn ný 

fjölbýlishús, íbúar eru allt frá ungum barnlausum pörum, barnafjölskyldum og til eldra fólks.  

Suður og vestur af reitnum eru gömlu Túnin. Þetta eru allt stakstæð eða tvístæð hús í littlum 

skala. Hverfið er gamalt og hafa fyrstu íbúar margir fallið frá en eitthvað er enn eftir af 

upprunalegum íbúum. Í Kirkjutúni eru þó nokkur fjölbýlishús öll nýleg.  

Blár; Vegna nálægðar Borgartúnsins við reitinn er töluvert af verslunar og þjónustusvæði í 

nánd þar sem margt fólk vinnur á skrifstofum. 

Rýmisgreining 

Ein af vinsælli rýmisgreiningum sem  notuð er til að átta sig á staðháttum er Kevin Lynch 

greining en hún getur verið mjög gagnleg aðferð til að átta sig á legu landsins s.s. kennileitum, 

mörkum/brúnum, slóðum/línum, svæðum og mótum eins og t.d. þar sem fólk hittist og vegir 

mætast. Greiningin er þó mjög viðamikil og ætla ég því að gera eins konar stuttútgáfu sem er 

byggð á Kevin Lynch og til viðmiðunar nota ég bókina Metoder til Landskapsanalyse eftir Per 

Stahlschmidt.  Bókin er á dönsku og í lauslegri þýðingu segir:   

Paths; slóðar, línur eða umferðaræðar. Geta verið gönguleiðir, (tíma)línur, vegir, 

járnbrautarteinar o.þ.h. fer eftir mælikvarða. 

Edges; Mörk, brún eða skil á  milli tveggja mismunandi svæða, auðvelt að fara yfir.  

Districts; Einsleit svæði. Svæði með ákveðin sameiginleg karaktereinkenni. 

Nodes; Mót, stefnumarkandi punktur þar sem umferð fer framhjá. Aðallega krossgötur milli 

margs konar vega eða mismunandi umferðar.  

Landmark; Kennileiti, punktar til að rata eftir, mikilvægir fyrir íbúa í bænum til að rata. Er 

oftast eitthvað áþreifanlegt sem í stórum skala getur verið bygging, turn eða fell og í minni 

skala  framhlið, tré eða hóll. (Stahlschmidt, 2001). 

 

 

 

 

 

 

 

 

 

 

 

 

 

 

 

 
 Mynd 29 (RHG). 

Samantekt: 

Þegar um er að ræða jafn afmarkað svæði innan borgarbyggðar eins og um er að ræða hér þá 

má hæglega gera ráð fyrir því að helstu notendur svæðisins séu þeir íbúar sem búa hvað næst 

svæðinu. Það er því mjög mikilvægt að taka tillit til allra þeirra sem búa á eða við svæðið, 

minnihlutahópa og annarra og gæta þess að svæðið nýtist jafnt börnum sem eldriborgurum, 

fötluðum sem ófötluðum. Rýmisgreiningin sýnir að reiturinn er mjög vel afmarkaður. Það er 

engin akandi umferð inn á reitinn eða í gegnum hann nema fyrir framan hjúkrunarheimili og 

fjölbýlishús en skýr mörk aðgreina þau svæði. Gangandi og hjólandi umferð er töluverð um 

svæðið en þó nokkuð af skólabörnum sem búsett eru í gamla hverfinu sunnan og vestan við 

reitinn ganga yfir reitinn á leið sinni í skólann hinu megin við Kringlumýrarbraut. 

Rýmisgreiningin gerir þessum leiðum ágæt skil og mótin (eða Nodes) sýna hvar helst er 

gengið inn á svæðið og hvar er gegnið út af því. Það eru því gagnlegir vísar að því hvernig 

best sé að haga stígakerfinu. Kennileiti svæðisins eru byggingarnar sem standa inni á reitnum 

en helsta kennileiti alls svæðisins í dag er 19 hæða glerturn sem nefnist Höfðatorg. Höfðatorg 

er staðsett í vestur af reitnum, á horni Borgartúns og Höfðatúns, skáhalt til móts við gamla 

Höfða.  

 

 

 

 

 

 

 

 

 

 

 

                    Mynd 30 

swot 

Með því að fara yfir fyrri greiningar og draga út helstu atriði þeirra er hægt að flokka niður 

ákveðna eiginleika svæðis sem unnið er með. Þessi greining er skammstöfuð SWOT; 

Strengths, Weaknesses, Opportunities and Threats, á ensku og er þekkt greining á hinum 

ýmsu sviðum s.s. í viðskiptum og auðlindaflokkun. 

Helsti styrkur svæðisins felst í staðsetningu þess. Svæðið eykur á úrvalið í útivist fyrir nánasta 

umhverfi og myndar tengingu innan ólíkra svæða. Samgöngur að svæðinu eru góðar hvort 

sem er fyrir akandi, hjólandi eða gangandi og almenningssamgöngur liggja að svæðinu. 

Helstu veikleikar svæðisins eru smæð þess og nálægðin við mun stærra útivistarsvæði en það 

er alltaf möguleiki á því að svæðið falli í skuggann af Laugardalnum. Tækifæri svæðisins eru 

mörg. Eitt helsta tækifærið felst í því að skapa hverfisanda samheldni og með því að bjóða 

upp á svæði innan hverfisins þar sem hægt væri að standa fyrir hverfishátíðum, mörkuðum og 

jafnvel reka veitingasölu. Nálægðin við Borgartúnið með alla sína veitingastaði og 

útivinnandi fólki opnar ýmsa möguleika á þessu sviði. Það sem ógnar helst svæðinu eru 

framkvæmdir. Lagðar hafa verið fram tillögur að hinum ýmsu byggingum og stækkunum á 

reitnum en eins og staðan er í dag þá verður ekki farið í þessar framkvæmdir í bili. 

(Gunnhildur S. Gunnarsdóttir, verkefnastjóri Reykjavíkurborg, símtal, 23. janúar 2010). 

Samantekt: 

 

 

 

 

 

 

 

 

 

 

 

 

 

         

Mynd 31 (RHG). 

HÖNNUNARFORSENDUR 

 

Gæði grænna svæða 

Við hönnun hvers konar útivistarsvæðis þarf að átta sig á því hvert á að stefna með notkun 

svæðisins. Það er margt sem þarf að hafa í hug eins og hvað þurfa græn svæði til að bera, til 

þess að hönnun þeirra virki fyrir notandann? Hversvegna verða sum svæði vinsæl en önnur 

standa auð og ónýtt? Því er ekki auðvelt að svara en margir hafa þó leitast við að skilgreina 

vandamálin og bjóða upp á aðferðir til að auka líkur á að hönnunin heppnist. Sænski 

landslagsarkitektinn Patrick Grahn er einn af þeim sem hefur velt þessum hlutum fyrir sér en 

hann hefur rannsakað afnot fólks af görðum síðan 1983 (Samson B. Harðarson 2009). 

Fengnar voru lykilmanneskjur sem sjá um útivist t.d. í skólum á spítölum o.s.frv. til að safna 

upplýsingum frá breiðum hópi fólks á mismunandi aldri með mismunandi viðhorf og 

áhugamál. Upplýsingar voru fengnar með spurningalistum, vali úr myndalistum og 40 

lykilmanneskjur voru fengnar til að skrá iðkun, umhverfi, upplifun og ástæðu útivistar. 

Viðmiðunarsvæðin voru í þremur borgum í Svíþjóð og notendum skipt niður í eftirtalda 

flokka; börn og ungt fólk, áhugafólk um íþróttir og útivist, áhugafólk um menningu og 

félagsstörf og að lokum eldra fólk, fatlaðir og veikir. Í ljós kom að allir hóparnir voru virkari á 

einum stað umfram hina og var mestur munur á iðkun íþrótta- og útivistarfólks en minnstur 

hjá eldra fólki, fötluðum og veikum. Athugað var hvað einkenndi vinsælu garðana og hvað 

vantaði í þá óvinsælu. Með tölfræðilegri úrvinnslu allra gagna fundust 8 grunneiginleikar 

grænna svæða:  

 

Stór svæði: 

Hið villta: Tré og fjölbreytt flóra einkennir þessi svæði og þau bera ekki með sér að vera 

manngerð heldur virðast sjálfsprottin. Villt náttúra með mosavöxnum trjám, stórum steinum 

eða klettum, gjarnan tjarnir eða lækir.  

Hið gróskumikla og fjölskrúðuga: Þetta svæði er vistfræðilega fjölbreytt.  Hér skoða menn 

fugla, tína ber og njóta náttúrunnar. Þetta er svæði sem er gjöfult og þar má vel sjá sér 

farborða. 

Hið víðlenda og óhefta: Stórt svæði sem ekki sér fyrir endann á. T.d. þéttur gamall skógur 

sem notandinn upplifir endalausan. Tilgangurinn er að geta gengið um óáreittur af umferð og 

amstri dagsins. 

Hið friðsæla: Gróðurvin í borg. Svæði sem býður upp á kyrrð og ró og veitir vörn fyrir 

hávaða borgarinnar. Svæði til að sinna þeirri þörf fólks að geta leitað til hljóðlátra og friðsælla 

staða nærri heimilinu. 

 

Minni svæði: 

Hið opna, almenna þar sem fólk mætist: Þetta er opið svæði sem býður upp á að  

fullorðnir og börn geti hist og skemmt sér saman. Svæði sem sinnir þörf fyrir tilfallandi 

uppákomur eins og sirkus, útimarkaði eða baráttufundi. Stórar opnar flatir. 

Hið leikvænlega, vettvangur ímyndunaraflsins: Hér er leikur aðal atriðið. Svæði sem verða 

að þola breytingar veita skjól og vera örugg. Staður þar sem borgarbörn geta notað 

ímyndunaraflið og leikið sér við að byggja og endurmóta umhverfi sitt. 

Hið skemmtilega, svæði til hátíðarhalda: Fyrir fólk til að slaka á og njóta mannlífsins. 

Svæði sem bjóða upp á veitingarstaði, skemmtanir, dans, tónlist og annað sem er skemmtilegt 

í umhverfinu. Gjarnan vel hirt gróðurbeð eða blómaker, skrautljós, gosbrunna, kvöldlýsingu 

o.þ.h. 

Hið menningarlega: Menningarleg svæði með torgum eða opnum skreyttum rýmum. 

Garðmenning gjarnan með torgi, minnismerki, styttu e.þ.h.  Svæði sem innihalda listaverk, 

falleg blómabeð og gosbrunna. (Samson B. Harðarson 2009). 

 

Til að nýta þessa flokkun þarf að athuga hvert skal stefna í hönnuninni. Þar sem 

Ármannsreiturinn er einungis um 3,9 ha á stærð þá á skilgreiningin fyrir stór svæði ekki við í 

þessu tilviki.  Ég mun leitast við að flétta saman eiginleikum minni svæðanna í  heildstæða 

mynd sem býður upp á alla fjóra flokkana.  

Hugmyndafræðin 

En það eru fleiri atriði sem spila inn í hönnunarundirbúninginn. Styðjast þarf við ákveðna 

hugmyndafræði og er hugmyndafræðin helst sótt í bækur. Ein sú bók sem ég notast við er bók 

Jahn Gehl Life Between Buildings. Hugmyndafræði hans fjallar um hvernig glæða má rými á 

milli bygginga nýju lífi. Gehl dregur upp mynd af athöfnum utandyra í sinni einföldustu mynd 

og skiptir athöfnunum niður í nauðsynlegar athafnir, valfrjálsar athafnir og félagslegar 

athafnir. Nauðsynlegar athafnir eru þær ferðir sem þarf að fara vegna skóla eða vinnu eða þar 

sem þátttakandinn er á einhvern hátt skyldugur til að framkvæma athöfnina. 

Valfrjálsar athafnir eru þær þegar þátttakandinn kýs sjálfur að taka þátt í athöfninni. 

Félagslegar athafnir eru svo þær sem framkvæmdar eru með það í huga að fá félagsskap hvort 

sem er beint eða óbeint þ.e. hvort farið er út til að  hitta og tala við ákveðna manneskju eða 

farið er út einungis til þess að sjá aðra og heyra í öðrum í fjarlægð. Þegar útivistarsvæði eru í 

of mikilli fjarlægð eða í lélegum gæðum þá verða einungis til nauðsynlegar athafnir.  Bókin 

fjallar því um nauðsyn þess að bjóða íbúum upp á aðgengileg nærsvæði til útivistar og hvernig 

megi nota hegðun fólks og smáatriði í hönnun til að hanna betra rými fyrir fólk. 

Önnur bók sem ég studdist við er bókin People Places en hún fjallar um hönnun og skipulag á 

almenningsrýmum. Einn kaflinn í bókinni nefnist Hverfisgarðar og nýtti ég mér 

hugmyndafræðina á bak við hann inn í hönnunina. Kaflinn fjallar um það að ef hönnuð svæði 

eigi að standast kröfur og þarfir notenda þá verði eiginleikar hönnunarinnar að fylgja 

ákveðnum viðmiðunarreglum. Komið er með ýmsar tillögur að því hvernig haga skal hönnun 

í litlum almenningsrýmum en tillögurnar eru byggðar á ítrekuðum athugunum þar sem fylgst 

var með notkun, viðtöl voru tekin við notendur og unnið úr upplýsingum á því hvernig 

hönnun hentar eða hentar ekki fyrir ákveðinn notendahóp. Ýmsum málefnum er velt upp s.s. 

hvernig hægt sé að gæta öryggis án þess að skerða gæði. Notkun garða er skoðuð útfrá bæði 

félagslegum og menningarlegum þáttum og umfjöllun um hvernig best sé að haga hönnun 

með gefnu tilliti til ákveðinna markhópa s.s. eldra fólks, barna og fatlaðra. Í lok kaflans fylgir 

síðan gátlisti sem ég gat haft til hliðsjónar.  

Hönnunarforsendur 

Með því að nýta samantekt greininga, gæði grænna svæða og ákveðna hugmyndafræði er 

hægt að setja skýrar forsendur fyrir hönnuninni. 

 

Forsendur hönnunar:  

 

1. Að hanna Hverfisgarð sem eykur tengsl og lífsgæði íbúa í nálægð við svæðið. Taka 

tillit til notenda svæðisins, eldra fólks, fatlaðra, barna, unglinga, fjölskyldna og 

annarra. Eitthvað fyrir alla. 

2. Nýta samantektir úr  greiningum í hönnunina. Nota veðurfarsgreiningu til að leggja 

áherslu á skjól, skuggamyndun til að leggja áherslu á sól og skugga, sögugreiningu til 

að fá tilfinningu fyrir anda staðar og framtíðar sögu, núverandi ástand svæðis til að 

vita á hverju skal byggja, áætla notkun til að fá skilning á fyrir hverja skal hanna 

rýmisgreining til að tengja stígakerfi og rými innbyrðis og SWOT til að skilgreina á 

hvað skuli leggja áherslu. 

3. Tengja nýja hönnun við þá hönnun og frágang sem fyrir er  umhverfis 

hjúkrunarheimili og fjölbýlishús.  

4. Leitast við að ná fram einkennum 8 flokka  útivistarsvæða Patriks Grahn fyrir minni 

svæði. Hið opna, hið leikvænlega, hið skemmtilega og hið menningarlega. Blanda 

þessum einkennum saman en þó þannig að augljóst sé á hverjum stað hvað um er að 

vera. 

HÖNNUN SVÆÐISINS  

 

Eftir alla vinnuna sem á undan er gengin er nú komið að hönnun svæðisins. Þá þarf að vega 

og meta hvað það er sem skal leggja áherslu á og nýta til þess hugmyndafræðina og 

hönnunarforsendurnar. Þó að svæðið sé e.t.v. ekki mjög stórt þá er það nægilega stórt til að 

bjóða upp á hinar ýmsu athafnir fyrir þá ólíku hópa sem koma til með að nota svæðið. Ég ætla 

því að skipta svæðinu niður í minni einingar eftir flokkun Patriks Grahns og nýta flokkunina 

fyrir  minni svæði þ.e. hið opna, hið leikvænlega, hið skemmtilega og hið menningarlega. 

Mynd 32 sýnir concept hönnunarinnar en það er í raun tvíþætt. Í fyrsta lagi er að púsla saman 

ólíkum athöfnum án þess að skapa árekstra, t.d. að hafa aðstöðu fyrir börn til leiks án þess að 

það trufli eldra fólkið sem vill e.t.v. vera í meira næði og í öðru lagi er að bjóða upp á 

afþreyingu bæði sjónræna og verklega. Hugsunin er því sú að hægt sé að koma inn í garðinn 

og fara í eins konar hringferð á milli ólíkra svæða þannig að garðurinn verði ekki leiðinlegur 

og allir geti notið sín. Þetta er eitt af þeim atriðum sem Jan Ghel leggur áherslu á í bókinni 

Life between buildings. 

 

 

 

 

 

 

 

 

 

 

 

 

 

           

   

Mynd 32 (RHG). 

Ég mun því eins og áður sagði leggja á herslu á að fylgja svæða flokkun Patriks Grahns og 

leggja sérstaka áherslu á eftirfarandi:  

Hið menningarlega: Menningarleg svæði með torgum eða opnum skreyttum rýmum. Þetta 

svæði er hvað aðgengilegast fólki frá hjúkrunarheimilinu og fólki sem vinnur í Borgartúni og 

vill e.t.v. koma í garðinn í hádeginu til að borða eða bara slappa af. Þetta svæði mun því bjóða 

upp á rólegt umhverf þar sem áherslan er mest á eldri kynslóðir. Þar verður gosbrunnur, 

útitafl, góð setuaðstaða, blómabeð, fletir fyrir listsýningar o.þ.h. 

Hið leikvænlega: Hér er leikur aðal atriðið og þetta svæði verður að þola breytingar, veita 

skjól og vera örugg. Þetta er það svæði sem mun hýsa alla aðstöðu fyrir yngstu kynslóðina. 

Þarna verður í boði leikvöllur, vaðlaug og góð setuaðstaða fyrir þá sem vilja sitja og fylgjast 

með. Í tengslum við þetta svæði og hjúkrunarheimilið verður líka sandvöllur sem gefur jafnt 

eldra fólki, fötluðum og börnum tækifæri til að stunda leiki á borð við boccia.     

Hið opna: Þetta er opið svæði sem býður upp á að fullorðnir og börn geti hist og skemmt sér 

saman. Svæði sem sinnir þörf fyrir tilfallandi uppákomur eins og sirkus, útimarkaði eða 

baráttufundi. Á þessu svæði verður þannig aðstaða sem helst er hugsuð fyrir unglinga og eldri 

börn s.s. boltavellir og hjólabrettarampur en líka opnar flatir fyrir alla.  

Hið skemmtilega: Fyrir fólk til að slaka á og njóta mannlífsins. Á þessu svæði verður 

upphækkun sem getur gegnt hlutverki sem eins konar svið þegar á þarf að halda. Gert verður 

ráð fyrir veitingahúsarekstri og í boði verður brekka sem hægt er að sitja í eða renna sé á sleða 

á veturnar og laut fyrir lautarferðir. 

UMRÆÐUR. 

 

 

 

 

 

 

 

 

 

 

 

 
Mynd 34 (RHG). 

 

Svæði 1: Hið menningarlega.  

Á þessu svæði hannaði ég torg. Torgið er hellulagt með 10X10 hellum. Gosbrunnur er á miðju 

svæðinu og bekkir allt í kring. Útitafl, blómbeð, rósarunnar og flatir þar sem hægt er að sýna 

listaverk eða bara taka því rólega. Veitingaaðstaða. 

 

Útfærsluhugmyndir: 

 
Myndir 35-37 

                       Myndi 38 (RHG) 

 
                      Mynd 39 

Mynd 40 (RHG). 

 

Svæði 2: Hið leikvænlega. 

Þetta svæði býður upp á skemmtun fyrir yngstu kynslóðina og aðra. Nóg er af bekkjum til að 

sitja á. Leikvöllur með sandgryfju, lítilli busllaug og klifurkastala. Rólur og stétt til að fara í 

parís, snú snú og aðra leiki. Bocciavöllur er næst hjúkrunarheimilinu. 

Útfærsluhugmyndir: 

   
Myndir 41-43 

 

 

 

 

 

 

  



37 
 

 

 

 

 

 

 

 

 

 

 
             Mynd 44 (RHG) 

 

 

 

 

 

 

 

 

 

 

 
          Mynd 45 (RHG) 

 

Svæði 3: Hið opna. 

Svæði til afþreyingar. Sparkvöllur, Körfuboltavöllur, hjólabrettavölur. Gæta skal þess að 

staðsetja bekki eftir því sem þörf krefur. 

Útfærsluhugmyndir: 

  
Myndir 46-48 

 Mynd 49 (RHG) 
 

 

 

 

 

 

 

 

 

 
            Mynd 50 (RHG) 

Svæði 4: Hið skemmtilega. 

Opið svæði til skemmtunar. Grasflatir. Brekka fyrir snjóþotur og laut fyrir lautaferðir. 

Inngangur í garðinn gegnum op á hlöðnum vegg. Gæta skal að lýsingu. 

Útfærsluhugmyndir: 

 
Myndir 51-53 

Garðurinn ber nafnið Skellir en upphaflega þá hóf Glímufélagið Ármann starfsemi sína á túni 

er kallað var Skellir. (Glímufélagið Ármann, 2010) 

Í hönnun garðsins var leitast við að fylgja svæða flokkun Patrick Grahns og var því framfylgt 

en svæðin eru látin flæða saman þannig að ekki er um neina skýra afmörkun að ræða.  

Gangstígar eru malbikaðir enda sjálfsagt að bjóða upp á aðgengi fyrir alla. Á norð-austur 

mörkum garðsins er hlaðinn steinveggur og töluverð landmótun. Hæðarlínur á myndinni eru 

með  1m millibili. Hellulögn á dvalarsvæðum er ýmist 10 x 10 hellur eða 30 x 30 hellur. 

Hellulögn á leiksvæðum er með 50 x 50 öryggishellum.  

 

 

 

 

 

 

 

 

 

 

 

 

 

 

 

 

 



40 
 

LOKAORÐ 

Við skrif þessa verkefnis varð mér ljóst hversu mikilvægt það er að hafa græn nærsvæði í 

umhverfi sínu. Það ættu að vera sjálfsögð mannréttindi og á allra færi að geta farið og notið 

sín á upplífgandi svæði í nágrenninu án þess að þurfa að fara í langferð í bíl. Víðs vegar um 

heiminn má finna almenningsgarða stóra sem smáa sem eru í mikilli notkun allan ársins hring. 

Við Íslendingar höfum því miður ekki tamið okkur þessa hefð en kannski er kominn tími til 

breytinga og við förum að leggja meiri áherslur á samveru og útivist. Staðsetning svæðisins er 

tilvalin undir þess háttar garð og vona ég að af þessu verði einhvern tíman í 

raunveruleikanum.  

